
বইয়ের নামঃ অলাতচক্র 
লেখকঃ আহমদ ছফা
“জ্বলন্ত বস্তুকে চক্রাকারে ঘোরালে যে অগ্নিবলয় তৈরি হয় তাই অলাতচক্র।” 
৭১ এর পটভূমিতে রচিত অলাতচক্রের জ্বলন্ত বস্তুটি ছিলো বাংলাদেশের স্বাধীনতা সংগ্রাম। আর এই জ্বলন্ত অগ্নিচক্রটি ঘিরে ধরেছিলো প্রত্যেক বাঙালি সত্তাকে। অলাতচক্র কাউকে পুরিয়ে শেষ করে দিয়েছিলো আবার কারোর ভেতর-বাইরেকে নির্মমভাবে দগ্ধ করে দিয়েছিলো বিভৎস যন্ত্রণা।
    Download
এই অলাতচক্রের আগুনে ক্রমাগত দগ্ধ হয়ে কোলকাতার রাস্তায় ঘুরে বেড়াচ্ছে পূব-বঙ্গের বাস্তুহারা অসংখ্য তরুণ। তাদেরই একজন প্রচন্ডরকম অন্তর্মুখী ও ভ্যাগাবন্ড স্বভাবের দানিয়েল। কিন্তু দানিয়েলের মাথার উপর ছাদ রয়েছে, দিনশেষে একটা আশ্রয় রয়েছে। বলতে গেলে গড়পড়তা শরণার্থীদের তুলনায় বহালতবিয়তে আছে সে। তবু তার অন্তর্দহনের অবসান কোথায়?
মৃত্যু ও মানুষের সম্পর্কটা যখন প্রায় নির্বিকার হয়ে উঠেছে তখন হাসপাতালে আসন্ন মৃত্যুর দিকে পায়ে পায়ে এগিয়ে যাচ্ছে একসময়ের সদা প্রাণোচ্ছল তরুণী তনু। দানিয়েল নির্বিকার থাকতে পারে না। তনুর অবস্থা তাকে বিচলিত করে। সেই সাথে সে সাদা চোখে দেখে চলে প্রবাসী বাংলাদেশ সরকারের স্থবিরতা,অন্তর্দন্দ্ব ও জনসংযোগহীন হঠকারি কর্মকাণ্ড, নকশাল-সিপিএম কে ধ্বংস করার জন্য ক্ষমতাসীন কংগ্রেসের বাংলাদেশের মুক্তিযুদ্ধকে ব্যবহারের কূটচেষ্টা, ইন্দিরা-ইয়াহিয়ার নিজ নিজ স্বার্থসংশ্লিষ্ট মুক্তিযুদ্ধভিত্তিক রাজনৈতিক চিন্তাভাবনা, কোলকাতার মুসলিম সমাজের মুক্তিযুদ্ধ বিরোধী মনোভাব এবং যে জাতীয় ঐক্যকে সম্বল করে যুদ্ধ শুরু হয়েছিলো তার ক্রমবর্ধমান ভঙ্গুরতা।
পন্ডিত বরেণ্য ছালিমুল্লাহ খান লিখেছেন, অলাতচক্র একটি মেটাফোরিক উপন্যাস। আমি অতশত বুঝি না; চর্মচক্ষুতে শুধু তাই দেখে গেছি, যা দানিয়েল আমাকে দেখিয়েছে। আমি দেখেছি তনুর মৃত্যু এবং একটি তথাকথিত স্বাধীন দেশের উত্থান। দেখেছি ইতিহাস যাঁদের দেবতার সম্মান দিয়েছে তাঁদের অন্যরুপ। যুদ্ধাঙ্গনে না থেকেও একটি তরুণকে তার উদ্দ্যেশ্যহীন জীবনের সাথে লড়াই করতে দেখেছি।
মাঝে মাঝে মনে হয়েছে দানিয়েলের মুখ দিয়ে আহমদ ছফা’ই তাঁর স্মৃতিচারণ করেছেন, তাঁর ক্ষোভ প্রকাশ করেছেন। সত্যিকার অর্থে মুক্তিযুদ্ধটাকে আমি কার চোখে দেখলাম সেটা নিয়ে একটু ধন্দে পড়তে হয়েছে, দানিয়েলের নাকি ছফার?

